
 

Motto: De Wien meug d'r zien 

Jaorverslaag 

Jaorvergadering 

Op 8 juni hil vastelaovesvereiniging de Wien eur jaorlikse Algemeine Leejevergadering. 

Veur de Algemeine Leeje Vergadering (ALV) haet ’t bestuur, middels stumming, de aanwezige leeje 
gevraog of zeej nog waal voldoende vertrouwe kóste geneete en of zeej nog mandaat 
hadde/kreege veur ’t geveurde en nog te veure beleid.  Nao stumming bleek det van de 47 
stumgerechtigde, 2 taege en 16 blanco gestump hadde.  Veur ’t bestuur waas dit te minimaal, 
waonao zeej eur funksies hebbe neergelag. 

Inkele leeje hebbe toen ’t hef in hand genaome en ein kemissie van gooje deenste opgerich die de 
scheif gegreuide verhaldinge binne de vereiniging ging ónderzeuke. Dees kemissie geit gesprekke 
veure met de meis betrokkene en zal daonao, binne de vasgestelde tiéd dae statutair beschreve 
steit, ein nieje ALV belegge. ’t Bestuur zal in demissionaire status de loupende zake blieve 
behartige.   

Midzomerfestijn 

Nao aafblaoze van ’t Midzomerfestijn veurig jaor is dit evenement veur de iérste kier i.s.m. de nieje 
oétbaters van G.K.M. thans Huize Maagdenberg georganiseerd. D’n opzet waas groétendeils 
dezelfde as veurgaonde jaore. De Midzomerkemissie had weer gezörg veur ein keur van artieste en 
de stumming waas as vanalds. 

Jubileum 4 x 11 jaor 

Op 3 en 4 september woort ’t feit gevierd det de vereiniging 44 jaor geleeje op 5 september 1967 
woort opgerich. De jubileumkemissie, die gezeen de groeéte risico’s eur planne veur dit fees 
mierdere maole haet mótte beejstelle, had toch nog ein programma veur mekaar gekrege . Veur 
de zaoterdaag woort in ’t Jeughoés op de Maagdenberg ‘ein groeét Venloos rundje’ op de buun 
gebrach. Ein middaaginvölling met louter Groeét Venlose artieste. De animo beej de leeje waas 
bizónder slech gezeen de liége opkóms, de hitte, ’t waas 30+ daen daag zal dao ouk aan hebbe 
beejgedrage. s’Aoves woort beej Huize Maagdenberg ’t fees veurtgezatte, as publiekstrekker woort 
Wir sind Spitze geboek, ein gooje keuze want zeej zoote de zaal met veurtreffelikke meziék op de 
kop. Jaomer det ouk heej weer weinig minse op aaf kwame, beej gebrek aan vuuél Wienleeje kinne 
we allein maar zegge: ’t waas ein leuk kemissiefees. Zóndaag woort d’n daag gestart met eine 
brunch veur geinteresseerde leeje, de jubilarisse 4 x 11 jaor lid woorte heejouk veur genuuéd. Nao 
de brunch woorte zeej door de veurzitter bedank veur eure inzet en beteikenis veur de vereiniging. 

Um half twieé starte de jubileum resepsie, georganiseerd door de Ald Prinse, al ós 
zustervereiniginge en minse die de Wien en werm hert toe drage kwame felicitere. As oétsmieter 
had de jubileumkemissie, meide door groeéte inzet van Jac Tunnesen, de Zwervers weite te strikke 
veur ein einmalig (?) optraeje. Nostalgie ten top, det dit good veel beej de leeje waas te zeen aan 
de inens volle zaal. Truukkiékend kinne we zegge det we ein ingetaoge jubileum hebbe gevierd wat 
ónder ós toch bizónder gezellig waas.       



Jaorvergadering 

Nao staking van de ALV op 8 juni en ’t opstappe van ’t bestuur is ’t de kemissie van gooje deenste 
gelök ein nieje ALV te organisere. Det dees vergadering, gehalde op 14 septemeber, door de leeje 
as belangriék woort ervare lierde ós ’t groeéte aantal aanwezige, maar leefs 73 stumgerechtigde 
leeje ware aanwezig. Op verzeuk van de kemissie haet ’t demissionaire bestuur de vergadering 
geleid, Inkel de opniej verkeesbaarstelling van ’t bestuur woort door de kemissie ter hand 
genoame. ’t Bestuur haet middels stumming de leeje gevraog of ’t vertrouwe nog aanwezig waas. 
Gezeen d’r gèn taegekandidate ware en de stumming nao tevreejeheid van ’t bestuur verleep haet 
’t voltallige bestuur eur funksie opniej opgepak. Oétzóndering heejop is  Leon Sternheim, Leon had 
al te kinne gegaeve te wille stoppe met zien bestuurstake. Gezeen de groeéte aafstand vónd hae 
ein bestuurslidmaatschap/penningmeisterschap neet langer te combinere. Door ’t bestuur 
wuurt  Eric Martens veurgesteld as bestuurslid/penningmeister, de vergadering geit heejmei 
akkoord.  Door de veurzitter woort ’t door ’t bestuur opgestelde beleidsplan veur de kómmende 
jaore oétveurig oétgelag en gezeen de stilte in de zaal waas idderein zier geïnteresseerd. De ALV 
ging akkoord met ’t beleidsplan waonao ’t bestuur mandaat kreeg um tot oétveuring euver te gaon. 
Det dit neet binne ein jaor geregeld zoel kinne zien woort door ’t bestuur aan de leeje veurgehalde. 
Groeéte veranderinge in de structuur zoeéas veurgesteld hebbe toch eure tiéd nuuédig. 

Wil Jacobs wilt nao 11 jaor raodslidmaatschap zien raodspak aan de wilge hange en stelt zich neet 
mier herkeesbaar veur ein nieje periode van veer jaor.Nik Geurts, herkeesbaar wuurt veur ein nieje 
periode van veer jaor gekaoze as raodslid. Frank Brueren wuurt nao ein jaor as aspirant raodslid 
gefungeerd te hebbe gekaoze tot volwaerdig raodslid.            

Door de veurzitter wuurt Wiel van Aarssen veurgedrage as Lid van Verdeenste, en Leon Sternheim 
wuurt veurgedrage as Iérelid van de vereiniging, de ALV geit gezeen ’t applaus heejmei akkoord. 

Leedjesmatineè 

Op zôndaag middaag 9 oktoëber hil de Wien eur jaorlikse leedjesmatineè. De animo wao weej 
twieé jaor geleeje mei veras woorte is nog altiéd aeve groeét. Richting twieéhónderd belangstellige 
bezóchte de middaag. Van de ellef ingezónde leedjes woort ‘Tösse hemel en aerd’ geschreve door 
Marc Houwen en gezónge door de Wientoppers nummer ein. 

Op de twieéde plaats eindigde ‘de Polonaise’, met vuuél lichamelik en stum geweld gebrach door 
René Theelen, Herman Detillon, Marc Beerkens, Wil Jacobs en John Baur. Herman Detillon teikende 
taeves veur de waörd en de meziék. Nummer dreej ‘Laot ós Venloos zinge’, gebrach door John 
Baur en Elise Burks, ein niej zangtalent binne de Wien. Henk van Hoften al jaore schriéver en 
vertolker van Wienleedjes teikende veur de teks en meziék. 

Op de veerde plaats eindigde May Anröchte, sinds inkele jaore neet mier weg te dinke, met ’t 
leedje ‘De Wien meug d’r zien’ Dit leedje gelieerd aan ’t motto van dit jaor woort door May zellef 
geschreve, Jack Claessen schreef de meziék. Door de ALV is beslis det de winnende veer leedjes 
ouk dit jaor weer op ein CD oétgebrach waere.  

Inscheete 

D’n elfde van d’n elfde begint veur iddere rechgeaarde vastelaovesvierder de vastelaovend. Zoè 
ouk weer dit jaor, op vriédaag 11 november woort de vastelaovend op passende wies ingeschaote. 
Ein leuk programma woort veur ’t stadhoès aafgedreijd waobeej ôzze vors ouk nog ein stökske van 
de prissentasie veur zien raekening moch neeme. Umdet 11-11-11 toch eine bizóndere datum is 
dachte inkele broedspare deze datum aan te griépe as trouwdatum. Ouk vanoét de Wien waas dit ’t 
geval. Os Wienbölke Tanny Schroembgens goof ’t jaowaord aan Hans Alberts. Hae deej det 
euveriges ouk. Det integrasie van vereiniginge ouk anno 2011 nog besteit bewiés dit weer, Hans is 
raodslid beej zustervereiniging Boéte de Paort.  



BCL treffe 

Zôndaag 20 november ginge we met de bus nao Posterholt wao de plaatselikke 
vastelaovesvereiniging ‘de Biemösje’’t BCL treffe organiseerde. Naodet weej in optoch (moch 
eigelik neet zoeé heite) door de straote hadde getrokke woort ein knallend programma in de tot 
feestempel umgebouwde sporthal op de buun gebrach.   

Aaftraeje mit Joeks 

Zaoterdaag 26 november waas ’t gedaon veur hoëgheid Jos III en zien adjedante Marcel en Roland 
eur aaftraeje stond op ’t program. Net as veur alle veurgaonde trio’s veel ouk veur dit jubileumtrio 
’t dook. Ós winnende leedjes woorte ten gehuure gebrach en de iérste CD woort aan Leo Hauzer 
oétgereik. Naodet de offisjele óntmanteling van ’t trio en de opnaame beej de Ald Adjedante en de 
Ald Prinse ein feit waas eindigde ’t offisjele gedeilte van d’n aovend. Det binne de Wien ouk minse 
róndloupe die op de buun bes oét de veut kinne bleek wie oét de zaal de cast veur ein toniélstök 
woort geplök. Renneé Lammen had ein toniélstök weite te bemachtige wat met vuuél verve 
gebrach woort. De zaal loog plat! 

Wien kerskiene 

Veur de twieéde kier woort ’t Wien kerskiene op vriédaag 9 december door de evenemente 
kemissie georganiseerd. Ein neet meir weg te dinke evenement, rónd de hónderd kienlöstige 
kwame op daen aovend aaf. Met ‘t vakkundige veurlaeze van de nummerkes woort d’r geregeld 
kien geroope en woorte de priéze, die d’r euveriges mochte zien aan de diverse winnaars 
oétgereik. 

Vastelaovesmert  –  Wiener Winterkermis 

Zòndaag 8 jannewari ging ein niej evenement van start. De jaorlikse Wienmert steit al jaore ter 
discussie waonao de evenemente kemissie eine nieje opzet in de vorm van Wiener Winterkermis 
haet georganiseerd. Dit evenement wat euveriges neet zoeé gek vuuél aafwiek van de 
Vastelaovesmert, asse allein de kleierverkoup wegdinks, had ouk neet ’t gewinste succes. Heej 
zulle we toch veur eine mier aanspraekende opzet mótte zörge, alweer ein nieje oétdaging. 

Prinsegala 

Zaoterdaag 14 jannewarie waas ’t intelik zoëwiëd, de nieje Hoëgheid en zien adjedante woorte 
oètgeroope. ’s Middaags woort ’t niej trio veur Iéreleeje, bestuur en Raod van Ellef tiejes ’t 
tradisionele boeremoosaete al bekint gemak. Ein tradisie die door toenmalig Prins Sjeng I Vullings 
in 1974 in ’t laeve geroope woort. Op ein geheime lokasie wuurt ’t trio alvès veurgesteld aan de 
minse die in ’t sezoen ’t meis met eur te make hebbe. De verassing waas groeét gezeen de name 
die op de viltjes stónde neet correspondeerde met ’t trio wat d’r oétintelik stónd. Frans III Klein, 
Herman Noppert en Paul Klein, (zoon van de prins!) zoele ós dit jaor veurgaon in de vastelaovend. 
Naodet ’t boeremoos, de wors en de nuuédige Freddies nao binne gewerk ware, ging ’t 
gezelschap gezamelik weer truuk nao Huize Maagdenberg. 

’t Trio had veur eur oétkómme ein apart idee, gezeen de groeéte hobby van d’n Hoeégheid, golve, 
kwame zeej van achter oét de zaal nao binne gesjees in ein golfkerke. Orgineel! De muzikale 
klanke woorte door Paul Chapman, Marcello, Sandra en Marco, mysterieguest Miranda en neet te 
vergaete ós eige wienleedjes de zaal ingeslingerd. ’t Prinsegala dit jaor stond in ’t teike van Salsa, 
had netuurlik ouk de nuuédige tintjes in die richting, ’t Optraeje en de deilname van diverse leeje 
met de Salsagroep Venlo waas leuk. Veur de inwendige mins woort ouk weer gezörg, netuurlik ouk 
ein bietje in de Salsa stiel. 

Vlagheise – Privèresepsie 



Zôndaag 15 jannewarie woort ônder de muzikale begeleiding van Joekskepèl de Nachravers, de 
wienvlag door Prins Frans d’n derde in top gehese. In taegestelling tot veurgaonde jaore woort dit 
pas um half twieé gedaon. Achterliggende gedachte is det de minse neet mier nao hoes hoove te 
gaon um te aete. Veurdet weej det met champagne kóste viere, woort netuurlik de proclamasie 
veurgelaeze en de liéfspruek van ós nieje trio gebrach. Naodet de sleuteleuverdrach had 
plaatsgevónde en Ald Prins Jos d’n Derde beej de Ald Prinse gallerie waas beejgehange, kóste we 
beginne aan de privé resepsie. Dees waas netuurlik weer gezellig zoé onder ós en deurde veur 
sómmige tot ’t sloéte van ’t kefee laat in d’n aovend.    

Op dônderdaag 19 jannewarie woort in klein kommitè, onder ’t beejzien van ôs trio ’t nieje jeugtrio 
van de Wien aan mekaar veurgesteld. Prinses Myra  adjudante Michelle en adjudante Tammy zoele 
dit jaor de jeug in de Wien as dreejspan veurgaon. 

De offiesjele ônthölling vônd aevel pas op vriëdaag 20 jannewari plaats tièdes de jeugaovend. Eine 
volle zaal met enthousiaste jeug waas getuuge van de prissentasie van ’t jeug dreejspan van de 
Wien. 

Zaoterdaag 20 jannewari woort tièdes de jeugmiddag ein leuk programma aafgewerk. De zaal 
waas zièr good gevöld en goof mn. de Jeugkemissie ein good geveul. s’Aoves vanaaf 18.00 oor 
heel ‘t jeugtrio eur resepsie die steeds drökker wuurt idder jaor, vanoët de groëte Wien wuurt heej 
auk al nao idders tevreejenheid al inkele jaore vuël aandach aan bestaejt. 

Groëte Resepsie zôndaag 29 jannewari 

Naodet weej um 10.30 gestart ware met de Heilige Mis die as van alds klônk as ein klok ging ’t in 
optoch door de wièk. De route die ’t meis door de ‘nieje wienwièk’ ’t Greunveld trok, trok vuuél 
bekiéks. De nieje intoch kemissie woel de bewoéners van ’t Greunveld mier beej de vereiniging 
betrekke. Mobile joekskepèlle ein niej fenomeen trokke ouk vuuél bekiéks. 

Um 14.00 starte de Groeëte Resepsie, onder begeleiding van VHK woort dae middaag op ein veur 
ós trio ziér spesjale wiés ingevöld. Tot laat stónde ze op de buun um de vuuéle felisitasies en 
kedoo’s in óntvangs te neeme. Ut waas geweldig, of wie d’n Hoeégheid zag Zoeé is ’t maar net! 

Groëete Zitting 

Vriëdaag 10 fibberwari woort in de Maaspaort de Groëete Zitting van Vastelaovesvereiniging ‘de 
Wien’gehalde. In eine baeter gevölde zaal, neet in de letste plaats door ’t verkleine van de 
zaal  waas ’t weer super gezellig. 

In de door de Technische Kemissie moej aangetrokke zaal traoje ein keur van artieste op die 
gezeen de stumming in de zaal zeker de meujte waerd ware. Doordet de Maaspaort verniejd is en 
de foyer haet mótte wiéke meus de joekskemissie zich wat in laote valle um de minse nao aafloup 
in de zaal te halde. Zoémaar waas gevraog nao ’t offisjele aafgaon van trio en Raod van Ellef de 
zaal op stelte te zette. Doordet vuuél minse dit in beginsel neet begreepe, leep de zaal half laeg, 
jaomer De muzikale begeleiding waas zoeéas gewuuénlik in hand van de Hermeniekepèl. Met 
optraejes van o.a. Altièd noeit te laat, ós eige Wienleedjes, Grosse Tanzgarde Krefeld 1878, 
buuttereedner Ger Frencken,De GeraniejumsenWienerMelange. Jocus brach tradisiegetrouw ouk 
ein bezeuk aan ós Prónkzitting met in eur midde netuurlik de verasssende prins Jeroen I en 
adjedante Barry en Quin. Neet bekint is wae nao ‘t gezamelikke seremoniemeisters optraeje de 
beste is, dae van Jocus of dae van de Wien. Netuurlik vergaete we ouk neet ’t jónk talent te neume 
det buun völt alveures de zitting begint.  

Zôndaag 12 fibberwari kwame weej al vruuèg beejein um veur de start van de zg. Blièrickse daag 
ein bezeuk te bringe aan de residensie van os trio. Umdet ózze Hoeégheid op de flat aan de Maas 
woént had ’t trio en andere lokasie geregeld. Naodet weej ’t trio met meziék van Span Herres thoés 
opgehaold hadde ging ’t in optoch nao kefee de Blauw Trap. Dao woorte weej veurzeen van kóffie, 



soep en netuurlik beer. Nao inkele eurkes heej vertoef te hebbe ginge we met de bus richting 
Bliérick wao weej ós zustervereiniging de Wortelepin ginge felicitere met eur trio. Danao woorte 
nog de trio’s van de Vaegers , de Moeraskwaakers en Boéte de Paort bezóch. Ein hepke beej Huize 
Maagdenerg woort tössedoor ouk neet euvergeslaage.   

Maondaag 13 fibberwari woort ’t Vastelaoves Fortisimo concert beejgewoënd, dit evenement wao al 
jaore de vastelaovesvereiniginge ein kleurig decor vorme is ein neet mier weg te dinke evenement 
wao de Wien gaer aan mei blief doon.  

Woensdaag 15 fibberwari woort in ’t Jeughoës aan de Maagdenberg weer de seniorezitting gehalde. 
Dit door en met de Wien georganiseerde evenement wao vueël Wienartieste eur opwachting make 
is altiëd ein leuk gebeure. 

Vriëdaag 17 fibberwari Schoëledaag 

´t Trio en inkele raods- en bestuursleeje bezeuke dae’n daag de chrèche en inkele schoële in de 
wiek. s’Aoves woort de letste resepsie veur de vastelaovend beej de Kwas bezóch, waornao ’t dan 
intelik èch kós beginne: de vastelaovend. 

Vastelaovend 

Tradisioneel kump de RvE Vastelaoves zòndaag um 12.00 oor beejein waonao same met òs 
Wienjeug ‘t nièje trio van Jocus toekóms bezóch en gefeliciteerd wuurt. Umdet Huize Maagdenberg 
zóndaag en maondaag de deure geslaote hilt woorte dees vastelaovesdaag in de stad beej ós 
twieéde residensie de Gaper gevierd. 

Dinsdaag wuurt gewueénlik gestart met de vastelaovesbrunch. Naodet ’t trio ’t buffet geaöpend 
had kóste de vueéle andere aanwezige eur buukske róndaete aan ein vastelaovesóntbijt. 

Dinsdaagaovend kwame weej weer allemaol beejein in ós residensie um tradisioneel de vlag te 
striéke. Naodet d’n Hoeégheid op verzeuk van de vice-vors (de vors waas krank) de vlag gestreeke 
had ging ’t nog door tot in de vruuége eurkes. 

Alles samevattend kinne we truuk kiéke op ein good vastelaovessezoen waorin de Wien zich weer 
ens van ziene beste kant haet laote zeen. 

Sikkertaris Jos Vullings 

 


